
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

সুরা



সুরার সুরত্ব জানি আমি আর তুমি!

সুরা-তৈলে মনোবাতি ছড়ায় আলোক,

মনের মন্দিরে বাজে মন্দিরা ঢোলক,—

একথা ওমার জানে, হাফিজ্ আর রুমি॥


রাত্রি বাড়ে, মাত্রা চড়ে, পাত্রাধর চুমি।

আকাশেতে চাঁদ ঝোলে, আলোর গোলক,

নীলাম্বরী-আড়ে দোলে মোতির নোলক,

শূন্যে উড়ে তাই ধরি, শয্যা শেষে ভূমি!


জড়েতে চৈতন্যরূপী তরল আগুন,

তোমার পরশে মাঘ গলিয়া ফাগুন!


হাবুডুবু খাই সবে ভবসিন্ধু-নীরে,

ঢোকে ঢোকে পেটে ঢোকে লবণ তরল।

সুরাসুরে তাই মথি তুলিয়াছে তীরে,

প্রকৃতির খাঁটি রস, অমৃত-গরল!

